
Уг номыг “Болор дуран” шалгуураар шүүсэн болно. 
Программтай танилцах бол сурталчилгаа дээр товшиж холбоос руу орно уу.

Орос хэлнээс орчуулсан Т. Содномдаржаа

	ХЭРЭВ ЯЛАА БАЙХГҮЙ СЭН БОЛ...

	 

	Арван настай байхдаа мань эр "Хэрвээ би бичгийн савтай байсан бол доо! Хэрвээ бусад хүүхдүүдийн адил ном, тоглоом байсан бол доо! Тэгвэл та нар намайг яаж сурахыг харна даа. Гэвч над юу ч байхгүй болохоор яаж би сурах вэ дээ?.." гэж ярьж байлаа.

	 

	* * *

	 

	Арван гурван насанд нь мань эр бусад хүүхдийн нэгэн адил өөрийн гэсэн дэвтэр цүнх номтой боллоо. Гэвч мань хүн сурсангүй.

	— Харахгүй юу, над миний нөхдийн нэг адил тийм хувцас алга аа гэж гоморхох болжээ. Ээж, аав, ах дүү нар бүгд цөмөөрөө нэг тасалгаанд сууж байна. Ийм нөхцөлд чинь сурч болно гэж үү дээ? Хэрвээ над өөрийн тусгай ширээ, шүүгээ байдаг сан бол доо! Тэгвэл ч намайг чухам ямар авьяастайг харна даа гэх болжээ.

	 

	* * *

	 

	Арван найман насандаа тусгай тасалгаатай болжээ. 

	— Хэрвээ миний насны хүн долоо хоногт арван лир халаасандаа авч явахгүй бол яаж ажиллах юм бэ? Ном зураг худалдаж авах хэрэгтэй байна! Тэгвэл ч би ямар хүн болохоо харуулна даа гэдэг байв. Хорин насанд нь хүссэн юм ч биеллээ.

	— Ээ дээ түргэхэн л ангиа төгсгөх юм сан! Амьдрал, сургууль хоёр ч шал өөр юм. За их сургууль төгсөөд би та нарт яаж ажиллахаа харуулъя! Би ёстой л магтагдах тийм зохиол бичнэ дээ... За түргэн л их сургуулиа төгсөх юм сан! гэж үглэх ажээ.

	 

	* * *

	 

	Хорин дөрвөн настайдаа их сургууль төгсөөд:

	— Бодсончлон ажиллаж чадахгүй байна. Миний бүх сэтгэл санаа цэрэгтэй холбоотой болж. Хэрвээ цэргийн хугацаат албыг хаачихвал өдөр шөнөгүй гар хумхилгүй ажиллах болно доо. Хүч хөлсөө гаргахгүйгээр ихийг бүтээж болдоггүй шүү дээ. Цөмөөрөө л миний тухай шагшин ярилцахаар тийм ном бичнэ дээ. Энэ цэргийн албан хаавал уу! гээд юм хийж базаасангүй ээ.

	 

	* * *

	 

	Хорин зургаан насандаа цэргийн албаа хаачхаад гэртээ ирлээ.

	— Би ажиллаж чадахгүй байна. Ер нь л бодсон шигээ л ажиллаж чадахгүй байна. Бичиж ч чадахгүй байна. Ийм байдалтай байхад яаж бичиж болох вэ дээ? Өдөр бүр идэх хэрчим талхны тухай бодох хэрэгтэй. Хэрэв хүнд тодорхой орлого тохитой амьдрал байхгүй бол яаж юм бичих юм бэ? Хэрвээ би тохитой амьдралгатай болбол уу! Би өглөөнөөс үдэш болтол сууж өөрийнхөө номыг бичнэ гэдэг байв.

	 

	* * *

	 

	Хорин найман насандаа байнгын ажилтай болж.

	— Ер нь ажиллаж л болохгүй байна аа, хэмээн гоншигнож, — Өөрснөө бодоод үз л дээ. Би яаж ажиллах вэ? Хүн өөрийн сууцтай, хүлээн авагчтай байх ёстой. Хүлээн авагчаа залгахад л хөгжим намайг зоригжуулан хөгжөөнө! Тэгээд хөгжмийн яруу эгшгийг сонсож суух юм бол ер нь амралтгүй бичээд байж болно. Хэрвээ над хүлээн авагч байсан бол доо! гэв.

	 

	* * *

	 

	Хорин есөн насандаа бүхэл давхрыг эзэлсэн байртай болж, өнөө хүслэн болсон хүлээн авагчаа ч худалдаад авчээ. Гэвч дахиад л олон жил бодож санасан зохиолоо бичихээр үзгээ барьж яагаад ч чадсангүй.

	— Пөөх энэ ганцаардал, ганцаараа байх л алж байна! гэдэг боллоо. Ёроолгүй гүн агуй шиг цээж бие минь хөндий хоосон байх юм... Ийм байдалд хүн бичиж бүтээж яаж болох вэ дээ? Хүнийг ажил руу нь татаж оруулах эрэмгий их хүч байх ёстой. Би хэндээ гэж ажиллах вэ? Би хэнийгээ харж сэтгэл баясган ажиллах вэ? Ээ хайр дурлал минь хаа байна чи?! гээд л зүгээр суух болжээ.

	 

	* * *

	 

	Гучин настайдаа нэгэн хүүхэнд дурлажээ. Цаадах нь ч мань эрд дурлажээ. Гэвч өчнөөн их сэтгэж бодсон номоо аанай л бичиж чадсангүй.

	— Хайр дурлалтай байх сайхан хэрэг шүү. Гэвч... гэрлэх хэрэгтэй. Гэрлээд орхихоор амьдрал замдаа орж, би ч ажиллах болно! Хэрвээ сайн хүүхэн олддог бол доо! Нэг ч агшныг хий өнгөрүүлэхгүй дээ! гэж ярих болжээ.

	 

	* * *

	 

	Гучин хоёр насандаа гэрлэв. Хэдийгээр аз жаргалтай боловч нөгөө номоо барьж чадахгүй л байлаа. Учир юун гэвэл ахиад л ноцтой шалтаг гарлаа.

	— Гэр бүлээ асрамжлах үүрэг миний мөр дээр тохогдов. Ам бүлээ тэжээхийн тул бүхэл өдөржингөө мунгинаж байна. Ингэхлээр чинь бүтээлч ажлын цаг хаанаас авах вэ дээ?! Хүн бүтээлч ажиллагаанд өөрийгөө тэр чигээр нь зориулах ёстой! Тэгэхэд миний өчүүхэн цалин үүнийг хангаж чадах уу даа! гэх болов.

	 

	* * *

	 

	Гучин зургаан настай байхдаа цалин нь нэмэгджээ, тэгээд сайх эр юу гэж байна вэ? гэвэл

	— Тусгай байртай болсон ч... тасалгаа жижиг хүүхдүүд хажууд байдаг болохоор зовлонтой байна. Хүн ийм шуугиан дунд юм бүтээж болох уу даа? Хэрвээ би дөрвөөс таван тасалгаатай байранд ордог сон бол доо! Яаж ажиллах бол доо, ёстой нэг ажиллана даа! гэнэ. 

	 

	* * *

	 

	Гучин найман насан дээрээ таван тасалгаатай тусгай байртай болжээ. Гэвч зохиол нь байраасаа хөдөлсөнгүй. Ажиллаж болсонгүй гэнэ ээ. Мань эр үүнд буруутай гэж үү дээ?

	— Хот доторх байранд бүтээл хийж болох уу даа? Цонхны цаанаас нүргэлэх, хашхирах, чарлалдах дуун дуулдаж байхад ажиллах гээд үз л дээ. Бүх анхаарлаа уул зүйл дээр чиглүүлэхийн тулд чимээ аниргүй байх явдал над хэрэгтэй. Тэгэхэд энд ямар байна аа гэвэл тоос шороо, хир буртаг, гудамжны шуугиан л байна. Хэрвээ би тохилог аятайхан чимээгүй байшинд шилжин суувал, би та бүгдэд чухам ямар чадалтайгаа үзүүлнэ дээ гээд мань эр аанай л долоон булчирхай тоочсоор байв.

	 

	* * *

	 

	Дөчин насандаа яг л бодож байсан шигээ тийм том байшинд шилжин суув. Цонхоор нь харахад үзэсгэлэнт сайхан байгаль тодорно. Эргэн тойрон аятай тохилог ажээ. Тэгээд мань эр юү бүтээгээ вэ? Бас л нэг юм дутагдаж дээ!

	— Хэрвээ хүн гэртээ сайхан эдлэл тавьж, ханандаа үнэт зураг өлгөж, аятайхан зөөлөн хивс дэвсэж бичгийн том ширээ, ховор нандин эдлэл, тохилог зөөлөн сандал тавихгүй юм бол яаж юм бүтээх вэ дээ?! Зохиол бичихэд нүдэнд гоё дэгжин эд агуурс эрээлжлэн харагдаж байх нь таатай байдаг. Ер нь хүнд эгшигт хайрцаг, сонгодог хөгжмийн пянзнууд байх ёстой. Нүд чих чинь жаргал цэнгэлийг байнга амсаж байх цагт л чи жинхэнэ ёсоор юмыг бүтээх болно. Ээ агуу ивээлт бурхан тэнгэр минь, миний хүсэл хэзээ нэгэн цагт биелэгдэх бол уу?! гэх болжээ.

	 

	* * *

	 

	Хүсэл нь ч биелэгдлээ. Дөчин хоёр насандаа аятай тохилог, гоё сайхан үнэт эдлэл зэрэг хүссэн бүхнээ олж авчээ. Тэгээд юу болов оо?

	— Хэрвээ агшин зуур ч гэсэн та нар миний оронд зогсвол л мэднэ дээ! Гаднын хүн үүнийг огт ойлгохгүй. Над мөнгө байна. Бид сайхан амьдарч байна. Эхнэр минь над аз жаргал авчирлаа. Хүүхдүүд минь ч сайн юм. Гэр орон маань аятай тохитой, цонхоор харахад ч гэсэн орчны газар нутаг өнгө үзэмжээр төгс өө. Бас үнэтэй цэнтэй гоё сайхан эд уурстай болж чөлөөтэй цаг ч их боллоо. Гэвч... ялаа л амруулдаггүй, намайг ялаа бүр дарлаж гүйцлээ. Ширээнийхээ цаана тайван сууж, ажиллах гэхэд бүр амар заяа үзүүлдэггүй шүү. Энэ шавжаас болж би хэчнээн зовж байна аа! Хэрвээ энэ ялаанууд байхгүй бол яаж ажилладгийг би хорвоод үзүүлээд өгөх л байсан даа! Ялаанаас болоод өдөртөө дуг хийгээд авахын ч арга алга. Өдөр унтаагүй болохоор шөнө яаж ажиллах вэ. Цонхоо хаачихаар бүгчим халуун, цонхондоо хөшиг татчихаар муухай. Өвөл ажиллахгүй юу? Өвөл ялаа байдаггүй биз дээ? гэх хүн гарч магадгүй. Та үүнд итгэж байна уу? Ер нь яагаад өвөл ялаа амьдарч чаддаггүй байгаа билээ?.. Хэрвээ ялаа байхгүй байсан сан бол би чухам юу бүтээхээ мэдэхгүй л байна!.. гэжээ.

	 

	* * *

	 

	Одоо мань эр дөчин хоёр настай учир бид ч итгэл алдаагүй л байгаа шүү. Нэг сайхан өдөр түүний бүх хүсэл биелэгдэж мань эр гар хумхилгүй ажиллаж өөрийнхөө суут их бүтээлийг бий болгоно гэдэгт ямар ч эргэлзээ алга аа.

	Хэвлэлтэд 1962 оны 9-р сарын 29-ний өдөр.

	Хэв. хуудас. 6 

	Хэв. нэгж хуудас 9,84.

	Хэвлэсэн тоо 8000. 

	Цаасны хэмжээ 84х108 1/32. 

	Б— 10320. 

	Зах. №56

	Сүхбаатарын нэрэмжит Хэвлэлийн Комбинат.

